
   

 
 

Recomendación dirixida á Consellería de Política Social e Igualdade referente ao retraso dun 
procedemento de dependencia 

 
 

 
 

Santiago de Compostela, 29 de xaneiro de 2025 
Sra. conselleira: 
  
Nesta institución iniciouse expediente de queixa como consecuencia do escrito de Dª XXX 
referente a un procedemento de dependencia. 

ANTECEDENTES 

1. No escrito sinala: 

“No mes de marzo deste ano a traballadora social do meu concello iniciou os trámites para 
unha solicitude de recoñecemento da miña situación de dependencia e a data de hoxe non 
recibín ningún tipo de resposta e non me informan de ningún avance no estado do meu 
expediente. 

Polo que pido o seu amparo e axuda ante a miña complicada situación de saúde recoñecida 
o 31/05/2022 cun 84% de grao de discapacidade pola propia administración autonómica e 
sobre todo tendo en conta o DECRETO 142/2023, do 21 de setembro, polo que se regulan o 
procedemento para o recoñecemento da situación de dependencia e do dereito ás 
prestacións do Sistema para a autonomía e atención á dependencia, o procedemento para a 
elaboración do Programa individual de atención e a organización e funcionamento dos 
órganos técnicos competentes, que recolle no Artigo 22.4 determina que “O prazo máximo 
para ditar resolución e para practicar a súa notificación será de seis meses contado desde a 
data en que a solicitude tivese entrada no rexistro do órgano competente para a súa 
tramitación”. 

2. Ante iso requirimos información a esa consellería, que nola remitiu. No informe sinálase o 
seguinte: 

“En data 03/07/2024 ten entrada no rexistro electrónico da Xunta de Galicia a solicitude 
de valoración inicial da situación de dependencia XXX, DNI XXX. 

Unha vez que foi mecanizada a solicitude, a aplicación informática asignoulle o seguinte 
número de expediente XXX. 

Expedientes: G.6.Q/16312/24 



   

Co obxecto de determinar o grao de dependencia solicitado, e, no seu caso os dereitos e 
prestacións que lle podan corresponder, será preciso que os profesionais que forman o 
equipo de valoración leven a cabo unha entrevista, cunha duración mínima de 30 
minutos, ca persoa interesada. 

INFORME 
 
A tramitación das solicitudes para o recoñecemento  do grao e nivel de dependencia 
e para a elaboración do Programa Individual de Atención debe seguir o rigoroso orde de 
entrada de solicitudes para cumprir o establecido no artigo 71 da Lei 39/2015, do 1 de 
outubro, do Procedemento Administrativo Común das Administracións Públicas. 
 
Non obstante, atendendo ao recollido no Título XI da Lei 13/2008, do 3 de decembro, de 
Servizos Sociais de Galicia, no que se regula o Procedemento para o recoñecemento da 
situación de dependencia e do dereito ás prestacións do Sistema para a autonomía e atención 
á dependencia, con vixencia dende o 01/01/2025, e concretamente no seu no artigo 101: 
Tramitaranse prioritariamente as solicitudes de recoñecemento da situación de 
dependencia e do dereito ás prestacións do SAAD e, de ser o caso, as de recoñecemento 
do grao de discapacidade que se integren no devandito procedemento, cando se atopen 
nalgún dos seguintes supostos: 
 
Emerxencia social. Entenderase que existe emerxencia social cando da documentación 
dispoñible se deduza unha desprotección grave a nivel persoal e de saúde, social e/ou 
familiar, que requira unha intervención inmediata e ineludible para evitar que esa situación 
supoña un risco grave para a vida da persoa solicitante. 
 
Que a persoa interesada sexa menor de 3 anos ou maior de 80. 
 
Que a persoa interesada padeza esclerose lateral amiotrófica (ELA), ataxias 
rapidamente progresivas, distrofias musculares, escleroses múltiples de evolución 

 
 

Á vista do expediente de referencia non consta que a persoa interesada estivera 
nalgún deses supostos de tramitación preferente. 
 
Existe un elevado número de solicitudes tanto de valoración inicial como de revisións, e 
debido a esta circunstancia, estase producindo de xeito conxuntural unha acumulación de 
expedientes que están atrasando tanto os prazos de tramitación coma os prazos nos 
que se citan ós usuarios e se notifican as resolucións. Non obstante, estanse levando a 
cabo diversas actuacións para corrixir esta situación e axilizar, na medida do posible, a 
resolución das solicitudes pendentes. 



   

 
No que atinxe á alegación de ter recoñecido un determinado grao de discapacidade, 
se debe ter en conta que a discapacidade e a dependencia mídense por diferentes 
baremos, pois mentres que para valorar a primeira aplícase o baremo do Real Decreto 
888/2022, de 18 de outubro, polo que se establece o procedemento para o 
recoñecemento, declaración e cualificación do grao de discapacidade; para 
determinar a situación de dependencia aplícase o baremo do Real Decreto 174/2011, do 11 
de febreiro. 
 

Conforme a disposto no artigo 2.2 da Lei 39/2006, do 14 de decembro, a dependencia é o 
estado de carácter permanente en que se atopan as persoas que, por razóns derivadas 
da idade, a enfermidade ou a discapacidade, e ligadas á falta ou á perda de autonomía 
física, mental, intelectual ou sensorial, precisan da atención doutra ou outras persoas ou 
axudas importantes para realizar actividades básicas da vida diaria ou, no caso das 
persoas con discapacidade intelectual ou enfermidade mental, doutros apoios para a 
súa autonomía persoal. Se este precepto poñémolo en relación co artigo 27.4, que se 
refire ao baremo, o que se ten que valorar a efectos de dependencia é a capacidade da 
persoa para levar a cabo por si mesma as actividades básicas da vida diaria, así como a 
necesidade de apoio e supervisión para a súa realización. 
 
Lembrar tamén que a situación de dependencia debe ser sempre recoñecida polo órgano 
competente. 
 
Por último, indicar, que na resolución na que se lle recoñeza, no seu caso, un grao de 
dependencia á persoa interesada, recolleránse, así mesmo, os posibles atrasos aos que 
o dependente poida ter dereito, como consecuencia do retraso na resolución do seu 
expediente, de conformidade co recollido no artigo 111 da Lei 13/2008, do 3 de 
decembro, de Servizos Sociais de Galicia, segundo o cal 1. A efectividade do dereito ás 
prestacións económicas producirase a partir do primeiro día do mes seguinte ao da data da 
resolución en que se recoñeza a concreta prestación económica. 2. No caso de que se dite 
e notifique a resolución, de contido estimatorio, unha vez transcorrido o prazo de seis 
meses desde a presentación da solicitude, a efectividade  do  dereito  ás  prestacións  
económicas  producirase,  con  carácter retroactivo, a partir do primeiro día do mes 
seguinte á data en que se cumpra o indicado prazo máximo. 3. Non obstante, nos supostos de 
persoas solicitantes menores de 3 anos, os efectos económicos produciranse nos casos 
previstos nos números 1 e 2 desde o primeiro día do mes seguinte á data de entrada da 
solicitude”. 
 

ANÁLISE 

 



   

1. A solicitude é de 3 de xullo de 2024; porén, a valoración e o PIA non se resolveron, a pesar 
de que o prazo transcorreu, polo que a persoa non pode ter os servizos ou as prestacións 
que no seu caso correspondan.  
 
2. A Lei 39/2006, de 14 de decembro, de promoción da autonomía persoal e atención ás 
persoas en situación de dependencia, na súa Disposición Final Primeira, preceptúa que “o 
prazo máximo, entre a data de entrada da solicitude e a de resolución de recoñecemento da 
prestación de dependencia, será de seis meses, independentemente de que a 
Administración Competente establecera un procedemento diferenciado para o 
recoñecemento da situación de dependencia e o de prestacións”.    
 
A lei 13/2008, de servizos sociais de Galicia, art. 110, modificada pola Lei 5/2024, de medidas 
fiscais e administrativas, establece que “o prazo máximo para ditar e notificar a resolución 
en materia de dependencia será de seis meses, contados desde a data en que a solicitude 
tivese entrada no rexistro do órgano competente para a súa tramitación”. 
 
A Lei 39/2015, de 1 de outubro, do Procedemento Administrativo Común das 
Administracións Públicas, prevé que os prazos obrigan ás Autoridades e ao persoal ao servizo 
das Administracións Públicas competentes para a tramitación dos asuntos (art. 29); e que a 
resolución dos procedementos deberá notificarse aos cidadáns no prazo máximo fixado na 
normativa específica, que se computará, nos procedementos iniciados a solicitude do 
interesado, dende a entrada da mesma no rexistro administrativo (art. 21.2 e 3). 
 
3. O expediente debería atoparse resolto no prazo previsto, de tal forma que se eviten os 
prexuízos da persoa afectada directamente e dos seus achegados.  
 
4. A través desta e doutras queixas coñecemos retrasos nos procedementos de dependencia 
e formulamos recomendacións, iniciamos actuacións de oficio e realizamos comentarios da 
situación nos informes anuais. A consellería puxo en marcha diferentes iniciativas, algunhas 
vixentes dende hai tempo, a pesar do cal os retrasos proseguen, como neste caso. Por iso 
parece preciso reclamar que se apliquen as medidas precisas para corrixir a situación que 
tratamos o máis axiña posible.  
 
5. A persoa reclamante alega que ten unha discapacidade recoñecida do 84%, o que debería 
xustificar que se dera preferencia á súa solicitude.  
 
A Lei 13/2008, de servizos sociais de Galicia, modificada pola Lei 5/2024, establece que no 
caso de que deba recoñecerse un grao de discapacidade nas situacións de dependencia 
presumiranse as seguintes equivalencias: -grao de dependencia I, grao de discapacidade do 
33%, como mínimo -grao de dependencia II, grao de discapacidade do 66%, como mínimo -
grao de dependencia III, grao de discapacidade do 100%; e outras medidas 



   

complementarias. Co anterior a consellería procura a axilización e mellora dos 
procedementos.  
 
A consellería sinala que a discapacidade e a dependencia mídense por diferentes 
baremos, pois mentres que para valorar a primeira aplícase o baremo do Real Decreto 
888/2022, para determinar a situación de dependencia aplícase o baremo do Real Decreto 
174/2011, do 11 de febreiro; que conforme ao artigo 2.2 da Lei 39/2006, a dependencia é o 
estado de carácter permanente en que se atopan as persoas que, por razóns derivadas 
da idade, a enfermidade ou a discapacidade, e ligadas á falta ou á perda de autonomía 
física, mental, intelectual ou sensorial, precisan da atención doutra ou outras persoas 
ou axudas importantes para realizar actividades básicas da vida diaria ou, no caso das 
persoas con discapacidade intelectual ou enfermidade mental, doutros apoios para a 
súa autonomía persoal; e que se ten que valorar a efectos de dependencia é a 
capacidade da persoa para levar a cabo por si mesma as actividades básicas da vida 
diaria, así como a necesidade de apoio e supervisión para a súa realización.  
 
Tal e como ponse de relevo, a equivalencia non se aplica á dependencia cando existe 
discapacidade recoñecida. 
 
6. A persoa promotora da queixa demanda a preservación de intereses especialmente 
protexidos na Constitución Española. O seu artigo 49 establece que “as persoas con 
discapacidade exercen os dereitos previstos neste título en condicións de liberdade e 
igualdade reais e efectivas. Regularase por lei a protección especial que sexa necesaria para 
o devandito exercicio”; e que “os poderes públicos impulsarán as políticas que garantan a 
plena autonomía persoal e a inclusión social das persoas con discapacidade, en contornos 
universalmente accesibles. Así mesmo, fomentarán a participación das súas organizacións, 
nos termos que a lei estableza. Atenderanse particularmente as necesidades específicas das 
mulleres e os menores con discapacidade”. 
                                                                     

CONCLUSIÓN  
 
Por todo o sinalado ata agora considerase necesario, en aplicación do disposto no artigo 
32.1 da Lei 6/1984, da Valedora do Pobo, facer chegar a esa Consellería de Política Social e 
Igualdade a seguinte recomendación:  
 
Que se apliquen as medidas precisas para corrixir os retrasos nos procedementos de 
dependencia, que prexudican ás persoas afectadas ao retrasar o eventual servizo ou 
prestación para a promoción da autonomía persoal e a atención á dependencia; e que se 
resolva sobre a valoración e o PIA da persoa afectada no presente caso, posto que se atopan 
demorados, de acordo cos prazos previstos. 
 



   

Agradecendo de antemán a acollida ao manifestado nesta resolución da Valedora do Pobo, 
recordámoslle a necesidade de que no prazo de un mes de conta a esta institución da 
aceptación da resolución formulada, no seu caso, e das medidas adoptadas para darlles 
efectividade, tamén no seu caso.  
 
En aplicación do principio de transparencia, a partir da semana seguinte a data na que 
formulou esta resolución incluiranse na páxina web da institución.  
 
Saúdoa atentamente.  
 
María Dolores Fernández Galiño  
Valedora do Pobo (en funcións) 

